
“Tasviriy san’at va muhandislik grafikasi” yo‘nalishi 3-kurs talabasi 

 

Аnnotаtsiуа: Mazkur maqolada tasviriy san’atda manzara janrining badiiy-

estetik xususiyatlari ilmiy-nazariy jihatdan tahlil qilingan. Unda manzara janrining 

kelib chiqishi, rivojlanish bosqichlari hamda Sharq va G‘arb san’atidagi o‘ziga xos 

jihatlari yoritib berilgan. Ayniqsa, Xitoy manzara maktabining shakllanishi, uning 

falsafiy va badiiy asoslari hamda boshqa hududlarga, jumladan Yapon san’atiga 

ko‘rsatgan ta’siri alohida tahlil etilgan. Maqolada manzara janrining rangtasvirdagi 

ustun imkoniyatlari, kompozitsiya, rang, yorug‘lik kabi ifoda vositalarining 

ahamiyati keng ochib berilgan. 

Kаlit so‘zlаr: manzara janri, tasviriy san’at, badiiy-estetik xususiyatlar, 

rangtasvir, kompozitsiya, estetik idrok, yorug‘lik, rang uyg‘unligi, ijodiy 

yondashuv, qalamtasvir, haykaltaroshlik, perspektiva. 

Tasviriy san’at insoniyat madaniy taraqqiyotining muhim tarkibiy qismi 

sifatida turli janrlar orqali borliqni aks ettirib keladi. Ushbu janrlar orasida manzara 

janri alohida o‘rin tutadi. Manzara - bu nafaqat tabiat ko‘rinishlarini tasvirlash, 

balki insonning tabiatga bo‘lgan munosabati, hissiy kechinmalari va estetik 

qarashlarini ifodalovchi badiiy vositadir. Ayniqsa, zamonaviy san’atda manzara 

janri o‘zining badiiy-estetik imkoniyatlari bilan keng qamrovli ijodiy yo‘nalish 

sifatida rivojlanib bormoqda. 

Manzara atamasi fransuz tilidagi “peyzaj” so‘zidan kelib chiqqan bo‘lib, u 

“tabiat manzarasi” ma’nosini bildiradi. Tasviriy san’atda esa ushbu tushuncha real 

yoki tasavvurga asoslangan tabiat ko‘rinishlarini badiiy shaklda aks ettiruvchi 

mustaqil janr sifatida talqin etiladi. Manzara tasviri qalamtasvir va haykaltaroshlik 

yo‘nalishlarida ham yaratilishi mumkin. Ammo ushbu janrning badiiy 

imkoniyatlari ayniqsa rangtasvirda kengroq va mukammalroq namoyon bo‘ladi, 

chunki rang orqali tabiatning kayfiyati, yorug‘lik va muhit holati yanada to‘liq 

ifodalanadi. 

Manzara janri tasviriy san’at tarixida qadimdan mavjud bo‘lib, dastlab u 

boshqa janrlarning fon elementi sifatida namoyon bo‘lgan. Vaqt o‘tishi bilan tabiat 

tasviri mustaqil badiiy yo‘nalishga aylanib, rassomlar e’tiborini tobora ko‘proq jalb 

eta boshladi. Bu jarayon san’at taraqqiyoti bilan bevosita bog‘liq bo‘lib, insonning 

tabiatga bo‘lgan munosabati o‘zgarib borgani sari manzara janrining mazmuni ham 

boyib bordi. 

Sharq va G‘arb san’atida manzara janrining rivojlanishi turlicha yo‘nalishda 

kechgan bo‘lsada, ularning umumiy jihati  tabiatni estetik qadriyat sifatida anglash 

va uni badiiy ifodalashga intilishdir. O‘zbekiston tasviriy san’atida ham manzara 

janri milliy ruh, an’anaviy qarashlar va zamonaviy tendensiyalar uyg‘unligida rivoj 

topgan. 

Manzara janri mustaqil badiiy yo‘nalish sifatida ilk bor Sharq san’ati, 

xususan, O‘rta asrlar davrida Xitoy tasviriy san’atida shakllangan. Bu davr 

rassomlari tabiatni oddiy ko‘chirish bilan cheklanib qolmay, uni chuqur falsafiy va 

ruhiy mazmun bilan boyitishga intilganlar. Xitoy manzaralarida tabiat go‘zalligi 

nafis va she’riy ruhda tasvirlanib, tomoshabinga estetik zavq bag‘ishlaydi, uni 

o‘yga toldiradi va borliqning cheksizligi hamda abadiyligi haqida mushohada 

yuritishga undaydi. Bunday asarlarda inson va tabiat o‘rtasidagi uyg‘unlik alohida 

ahamiyat kasb etadi. Xitoy rassomlari ko‘pincha tabiatni keng makonda, sokin va 

muvozanatli holatda aks ettirganlar. Ularning asarlarida tog‘lar, daryolar, 

o‘rmonlar va osmon manzaralari o‘zaro uyg‘unlikda berilib, kompozitsiyada 

chuqurlik va kenglik hissi kuchli seziladi. Ayniqsa, bo‘shliqdan mahorat bilan 

foydalanish, ya’ni ayrim joylarni ochiq qoldirish orqali cheksizlik va sirli muhit 

yaratish Sharq rassomchiligining o‘ziga xos xususiyatlaridan biridir. 

Mashhur rassomlardan biri X.V. Dun Yuan tomonidan yaratilgan “Daryo 

manzarasi” asari bu yo‘nalishning yorqin namunalaridan hisoblanadi. Ushbu asar 

ipak mato ustiga qora tush yordamida ishlangan bo‘lib, unda tabiatning ulkan va 

beqiyos ko‘lami aks ettirilgan. Kartinada daryo sathi keng va sokin tasvirlangan, 

uning cheksizligi esa tomoshabinda chuqur taassurot uyg‘otadi. Ufq chizig‘i esa 

tuman va xira tutun orasida asta-sekin yo‘qolib borayotgandek ko‘rinadi, bu esa 

makonning nihoyasizligini ifodalashga xizmat qiladi. Asarda realizm bilan birga 

ma’lum darajada ramziylik ham mujassam bo‘lib, u tabiatning sirli va abadiy 

mohiyatini ochib beradi. Keyinchalik Xitoy tasviriy san’ati, ayniqsa manzara 

yo‘nalishi, boshqa Sharq mamlakatlari, jumladan Yaponiyaga ham kuchli ta’sir 

ko‘rsatgan. Natijada yapon manzara san’ati shakllanib, u o‘ziga xos uslubda 

rivojlangan. Yapon rassomlari Xitoy an’analarini davom ettirgan holda, tabiatni 

yanada nozik, dekorativ va ramziy tarzda tasvirlashga e’tibor qaratganlar. Shu 

tariqa Sharq manzara san’ati turli hududlarda o‘ziga xos ko‘rinishda taraqqiy etib, 

jahon tasviriy san’ati rivojiga katta hissa qo‘shgan. 

Tasviriy san’at asarida kompozitsiya - bu kartinada aks ettirilgan barcha 

unsurlarni rassomning g‘oyasi va maqsadiga mos holda tartibli joylashtirish 

jarayonini anglatadi. “Kompozitsiya” atamasi lotin tilidagi “composition” so‘zidan 

kelib chiqqan bo‘lib, qismlarni muayyan tartib asosida birlashtirish va 

uyg‘unlashtirish ma’nosini bildiradi. Rassom tomoshabinning diqqatini jalb etish, 

unda hissiy ta’sir uyg‘otish uchun ifoda vositalarini puxta tanlaydi va ularni 

maqsadga muvofiq tarzda qo‘llaydi. Asarda ortiqcha detallar chiqarib tashlanadi, 

ikkinchi darajali unsurlar esa asosiy g‘oyani ochishga xizmat qiladigan tarzda 

bo‘ysundiriladi. Bu orqali kompozitsiyada aniqlik va yaxlitlik ta’minlanadi. 

Shuningdek, kartina yuzasining o‘lchami va shakli, tasvir nuqtasini tanlash, ufq 

chizig‘ini belgilash, ranglar uyg‘unligini topish hamda kompozitsion markazni 

aniqlash kabi jihatlar muhim ahamiyat kasb etadi. Ushbu elementlarning barchasi 

o‘zaro uyg‘unlashgan holda asarning badiiy ta’sirchanligini oshiradi va uning 

mazmunini to‘liq ochib berishga xizmat qiladi. 

Bugungi kunda manzara janri yangi texnologiyalar va innovatsion 

yondashuvlar ta’sirida yanada rivojlanmoqda. Rassomlar an’anaviy uslublar bilan 

bir qatorda eksperimental texnikalarni ham qo‘llab, manzarani yangi shaklda talqin 

qilmoqda. Bu jarayonda abstraksiya, ekspressiya va stilizatsiya elementlari keng 

qo‘llanilmoqda. Zamonaviy manzara asalarida faqatgina tabiiy go‘zallik emas, 

balki ekologik muammolar, urbanizatsiya va inson-tabiat munosabatlari ham aks 

ettirilmoqda. Bu esa manzara janrining dolzarbligini yanada oshiradi. 

O‘zbekiston rassomlari ijodida ham manzara janri muhim o‘rin egallaydi. 

Ular milliy landshaftlarni, tog‘li hududlarni, qishloq hayotini o‘ziga xos uslubda 

tasvirlab, san’at rivojiga o‘z hissasini qo‘shmoqda. Manzara janri tasviriy san’atni 

o‘qitishda muhim metodik vosita hisoblanadi. U o‘quvchilarda kuzatuvchanlik, 

estetik did, rang sezgisi va ijodiy fikrlashni rivojlantiradi. Tabiatni tasvirlash 

jarayonida o‘quvchilar real borliqni chuqurroq anglaydi va uni badiiy ifodalash 

ko‘nikmalarini egallaydi. 

Xulosa qilib aytganda, tasviriy san’atda manzara janri o‘zining boy badiiy-

estetik xususiyatlari bilan alohida ahamiyat kasb etadi. U nafaqat tabiatni 

tasvirlash, balki insonning ichki dunyosini ifodalash vositasi hamdir. Rang, 

kompozitsiya, yorug‘lik kabi elementlar orqali manzara asarlarida chuqur mazmun 

va estetik qiymat yaratiladi.  

